
LABURPENA: Genero-rolei buruz hitz egitean, iraganeko zerbait dela pentsatzen dugu, zoritxarrez gaur
egun oraindik existitzen direla ohartu gabe. Hala ere, argi dago hamarkadetan rol horiek aldatzen joan
direla, onerako nahiz txarrerako. Beraz, Gradu Bukaerako Lan honetan, ikerketa narratiboaren eta
adin, herri, hiri eta ikastetxe desberdinetako irakasleei egindako elkarrizketen bidez, desberdintasunak
azter daitezke. Guztira 28-57 urte bitarteko 9 irakaslek parte hartu dute eta irakasle bakoitzaren datu
eta adierazpen esanguratsuenak bildu eta besteekin konparatzean oinarritu da ikerketa hau, eta esan
beharra dago denboran zeharreko aldaketa horiek ez direla izan oso nabariak irakasle horien artean,
nahiz eta belaunaldi desberdinetakoak izan, pentsamendu antzekoak izan dituztelako denek.
Elkarrizketetatik ateratako informazio praktikoaz gain, gai horri buruz adituek argitalpenetan
eraikitako teoria ere agertuko da, adibidez, ikertu egin da gizartea aldatzen joan izan den heinean,

genero-rol batzuk murriztuz joan direla.

Hitz gakoak: Generoa, Haur Hezkuntza, genero-rolak, belaunaldiak, ikerketa narratiboa.

RESUMEN: Al hablar de roles de género, siempre pensamos como si fuese algo del pasado, sin ser
conscientes de que, desgraciadamente, hoy en dia siguen existiendo. Aun asi, esta claro que durante
las décadas ese tipo de roles van cambiando, sea para bien o para mal. Por lo que, en este Trabajo de
Fin de Grado, por medio de la investigaciéon narrativa y un cuestionario realizado mediante una
entrevista a diferentes profesoras de diferentes edades, pueblos y ciudades y colegios, se pueden
examinar las diferencias. En total han participado 9 maestros/as de entre 28 y 57 afios y se basa en
recoger los datos y frases mas curiosos de cada profesora y compararlo con las demas, y he de decir
gue esas diferencias no han sido muy evidentes entre las profesoras, a pesar de ser de generaciones
diferentes, han tenido pensamientos parecidos. Ademds de la practica, también aparecera la teoria
gue han aportado diferentes autores sobre este tema, como por ejemplo, se ha investigado que a

medida que la sociedad ha ido cambiando, algunos roles de género se han ido disminuyendo.

Palabras clave: Género, Educacién Infantil, roles de género, generaciones, investigacién narrativa.

1. SARRERA

Lan honen bidez, Haur Hezkuntzarekin zerikusia duen genero-rolen ikuspuntua azken urteotan
aldatu egin den ala ez ikusi nahi da. Horretarako, Haur Hezkuntzako irakasle batzuen elkarrizketak

kontuan hartuko dira eboluzio hori gertatu den jakiteko.

Jaymek (Jayme, 1999 in Garcia-Prieto eta Arriazu-Mufioz, 2020) dioenez, identitatearen
eraikuntza bizitzaren bigarren urtean zehar garatzen hasten da, eta prozesu horretan eskolak zein
familiak garrantzi handia dute (Capdevilla, 2014; Rodriguez, Hernandez, eta Pefia, 2004 in Garcia-Prieto
eta Arriazu-Mufioz, 2020) eta bi eremu horietan ikasten hasten dira rol sozialak, imitazioz. Horregatik
garrantzitsua da gizartean barneratuta dauden rol baztertzaileak saihestea; beraz, Hernandez
Moralesek eta Jaramillok (2003) dioten bezala, ez da eskola eta familien arteko harremana bereizi
behar eta haien arteko elkarlana sustatu behar da. Nahiz eta horiek testuinguru hezigarri desberdinak

izan, esan bezala, biak ezinbestekoak dira haurren balioak eta kritikotasuna garatzeko.

Gai hau egiteko erabakia hartu nuen horretaz gehiago ikasi nahi dudalako, eta aukera
ezinhobea delako ikerketa bat egitea eta besteen proposamenak eta esperientziak ezagutzeko.
Horregatik lan hau teorikoa zein praktikoa izan dela esan daiteke, gaira modu desberdinetan hurbildu

naizelako.

Hasteko, aditu batzuek argitaratu duten teoria kontuan hartu eta sakondu egin da, gero hortik
abiatuta, lana atal praktikora eraman da, gaia teorikoki ezagututa elkarrizketak egitean erraztasuna
izateko. Arestian aipatu bezala irakasleekin elkarrizketa horiek gauzatzeko metodoa online elkartzea
izan da. Grabagailu baten bidez, elkarrizketa horiek transkribatzeko aukera egon da, eta bestalde,
oharrak hartu dira, adierazpen esanguratsuenak idatziz. Bigarren zatian, elkarrizketa horiek eman
dituzten emaitzak eta ondorioak azalduko dira. Amaitzeko, lan hau gauzatzeko erabili diren
erreferentzia bibliografikoak aipatuko dira, eta azkenengo zatian, eranskinak daude, hau da, izandako

elkarrizketen transkripzioak.



2. MARKO TEORIKOA

2.1. Urteak atzeraka...

Iraganeko garaiak eta gaur egungo egoera alderatuta, badirudi gauzak aldatuz joan direla
belaunaldiz belaunaldi, eta hipotesi horretan datza lan hau. Hasteko, XVIIl. mendean emakumeek eta
gizonek ekintza eta erabilera sozial desberdinak zituzten; hortaz, jasotzen zuten hezkuntza ere
desberdina zen; hau da, gizon eta emakumeen arteko balioespena oso desberdina zen. Tradizionalki,
emakumeak gutxiagotasunaren baitan eta gizartearen mendeko rolean jarri dira, zaintza, babesa eta

familia arloak haiei esleitzeaz aparte (Magallon, 2008).

I. Mundu Gerra aurretik, emakumearen gizarte-onarpena bi kontzepturen arabera baino ez
zen gertatzen: espazio pribatua eta gizonaren alteritatea. Bernad, Mut eta Fernandez-en (2013)
esanetan, Gerra Handiak (Europa, 1914-1918) emakumeentzat etxeko gunetik ateratzea ekarri zuen,
lubakietara joan ondoren gizonek utzi zituzten lanpostuak betetzeko. Horren ondorioz, emakumeek
tradizioz gizonezkoenak ziren lanak egin zituzten, hala nola kamioiak edo autobusak gidatu, armak
muntatu eta gai arriskutsuak manipulatu. Baina emakumeek ere lehen lerroan bizi izan zuten borroka,
ospitale militarretan zerbitzatzeko, boluntarioak izateko edo frontean zeuden bestelako lan batzuk
egiteko. XX. mendea emakumearen mendea izan zen, XIX. mendean sustraituta zeuden kateak hautsi
ondoren (emakumeak esparru pribatu eta familiarrera lotzen zituena eta beren rol sumisoa naturaltzat

jotzen zuena).

Krisi ekonomiko eta sozialak dimentsio berria eman zion emakumeen lanari, eta aldi berean,
emakumeen parte-hartze ekonomiko eta politiko berriak sortu ziren haren ondorioz. 1970eko
hamarkadan, emakumetzat hartzen zen generoaren ezaugarriak prozesu indibidual eta sozial ez-
naturaltzat jotzen ziren. 1980ko hamarkadan, generoa modu akademikoan finkatu zen gizarte-
zientzietan, eta sexu-desberdintasunen forma, interpretazio, sinbolizazio eta antolamendu askotan
erabiltzen hasi zen, beti ere bere zilegitasun akademikoaren bila. 1990eko hamarkadan genero
terminoaren erabilera zabaldu egin zen eta gero eta gehiago lotu zitzaien genero-berdintasunari
buruzko diskurtso politikoei, alde batetik, eta beste alde batetik, femeninotasuna eta
maskulinotasunaren deseraiketari begirakoak aztertzen hasi ziren. Lamasek dio (2006, in Garcia-Pefia,
2016) bere erabilera moda intelektual eta politiko bihurtu zela, eta generoaren lau funtzio bereizi
zituela: lehenik, gogoeta eta eztabaida teorikoen ekoizpen akademiko gisa; bigarrenik, gizon eta

emakumeen arteko harremanei buruzko gai puntualei buruzko azterlan gisa; hirugarrenik,



emakumeen lan- eta hezkuntza-mendekotasuna konpondu nahi zuten programa eta politika publiko

gisa; eta, laugarrenik, genero-ikuspegia aztertzeko prozesu gisa.

2.2. Tradizioa

Tradizioan sartuta, familiaz hitz egitean, eredu tradizionalista dator burura, haurrak dituen
bikote heterosexuala oinarri duena, alegia. Eta bikote-harremanei dagokienez ere gauza bera
gertatzen da, ezkonduta dauden senar-emazteak dira jarraitu beharreko eredua. Gizarte bakoitzaren
eraginez, ohikotzat hartu izan dira komentario, jarrera eta ekintza batzuk, eta hori dela eta,

barneratzen joan dira.

Nerea Elustondok dioen bezala, “Jaso dugun tradizio guztia maskulinoa da” (Elustondo, 2014
in Zinkunegi, 2015). Genero ideologia tradizionalistari egiten zaio erreferentzia, gizonen eta
emakumeen arteko desberdintasunak aztertzen direnean. Honen arabera, emakumeak
beheragokotzat jotzen dira, ahulak eta babes premia dutenak, eta familiarekin eta eremu
pribatuarekin zerikusia duten lanak ematen zaizkie. Aitzitik, gizona arduratzen da emakumea
babesteaz, erabakiak hartzeaz eta eremu publikoan eta kanpoan jarduteaz. Aspalditik egon da
sexuaren araberako lan-banaketa bat, hots, batzuek eta besteek egin behar dituzten jarduerak
bereiztea eta izango duten boterea ere desberdintzea, sexuaren araberako espazioak esleituz eta

haien balio soziala desberdinduz (Elosegui, 1998).

2.3. GENEROA

Jarraituz, prozesu historiko patriarkal eta tradizionalean, gizona izatez ekintzaile eta
eraikitzaile bezala agertu izan da, eta emakumea, aldiz, afektibo eta begirale bezala. Genero terminoari
dagokionez, hainbat adituk esandakoa aipatu behar da. Hasteko, Simone de Beauvoir-ek (1949, in
Claveria, 2018) dio emakumeen ezaugarriak ez direla genetikoak, baizik eta hezkuntza eta
sozializazioaren fruitu, hau da, emakumea produktu bat dela, sozialki sortua izan dena. Iritzi hori beste
hainbatek ere izan zuten; hala nola, Joan Wallach Scottek (1990, in Amurrio, 2001) generoa harreman
sozialen osagai eta botere-harremanen era primario gisa ulertzen du eta generoa haien gain eraikiak
dauden itxaropen eta jarreren multzoa da; hau da, sexuaren gainean sortu den eraikuntza soziala
(Colas, 2007). Halaber, Coll-Planasek esan bezala (2013, in Gorrotxategi eta Alvarez-Uria, 2017)
generoak erreferentzia egiten die sozializazioaren bitartez pertsonei beraien sexuan oinarrituta

esleitzen zaizkien rol jakinei eta honen ondorioz jokatu behar diren jarrera eta jokaera konkretuei.



Bestalde, Sandra Hardingen iritziz (1981, in Amurrio, 2001), generoa prozesu bat da, ez gizabanakoen

ezaugarri bat.

2.3.1. Genero-rolak

Pierre Bourdieu-ren (2000) arabera, sexu desberdintasunak emakumeei eta gizonei rol
zehatzak esleitu eta bizitzeko modu zurrunak nahiz gizartearen eta munduaren beraren ikusmoldeak
ezartzen dizkie. Genero rolak sexu bakoitzak bete behar dituen funtzio eta ekintzak adierazten ditu;
hau da, gizarteak sexu bakoitzarentzat onartzen dituen arau sozial eta jarrerak, horiek genero
desberdintasunen sorburua bihurtuz. Rol horiek estigma soziokulturalak dira, belaunaldiz belaunaldi
transmitu izan direnak eta horiek barneratzen hasten dira bizitzaren lehen urteetatik. Jaiotzean,
haurrari genero bat esleitzen zaio bere genitalak kontuan harturik, eta hori dela eta, trataera
desberdina jasotzen dute. Esleipen automatiko horren ondorioz, generoaren arauak betetzen ez
dituzten haurrek bazterketa jasaten dute eta askotan inguruko helduek ere jarrera desegokiak izaten

dituzte haiekiko (Gorrotxategi eta Alvarez-Uria, 2017).

Esan bezala, gizabanakoak, bere jaiotzatik bertatik, sozializazio-prozesu desberdinak jasaten
ditu, mezu estereotipatuez beteak, non identitatea eta genero-estereotipoak gizartean onartutako
araudiari jarraituz modulatzen dituzten. Haurrak jaiotzen direnetik mutil eta nesken arteko
desberdintasunak hautematen hasten dira eta oharkabean ideia horiek barneratuz joaten dira (Lewis,
1984 in Sanchez, 2009), gero horiek erreproduzituz. Esan daiteke gizarteak islatzen duenaren
eraginpean daudela haurrak. Hori guztia kontuan hartuta, sozializazioa genero-rolen osaketan faktore

gakoa dela baieztatu dezakegu.

Ser mujer es cumplir con los mandatos que nuestra cultura establece como normativos, como normales,
realizar lo que se espera de nosotras. Nacer con vagina determina que tengamos que vivir dentro de lo
gue se consideran que son las cualidades, los roles y la estética de lo que nos dice que debe ser la mujer

(Towanda Rebels, 2018: 28-29).
2.3.2. Genero-estereotipoak

Horrekin batera, genero estereotipoak oraindik ere badira. Genero-estereotipoez hitz egiten
denean, pertsonei beren sexu-atxikipenaren arabera esleitzen zaizkien ideia sinple, aurretiazko eta
ausazko multzoaz ari da. Horrela, beren izaerari, nortasunari, eta portaerari gizarte-rolari buruzko

ezaugarri definitzaileak preskribatzen zaizkie. Genero-preskripzio hauek ideologia patriarkalaren



mekanismo aktibatzaile gisa jokatzen dute (Bernad, 2010). Bestetik, genero-estereotipoek gizon edo
emakume izateak esan nahi duenari buruzko sinesmen, pentsamendu edo irudikapenen multzoari
egiten diote erreferentzia eta hainbat arlotan eragiten dute: itxura fisikoa, interesak, ezaugarri
psikologikoak, gizarte-harremanak, pentsatzeko, hautemateko eta sentitzeko moduak, lanbideak eta
abar (Bustos, 2004). Haurtzaroan, sozializazio-prozesuan hasten dira estereotipo gehienak behatzen,

atzematen eta barneratzen.

2.3.3. Eraketa

Genero-estereotipoak eratzeko, honako hauek erabiltzen dira: besteekiko harremanak, elkarri
eragiten dioten egoerak, elkarrekintzaren egitura hierarkikoak, sortzen diren ikurrak, egiten diren
interpretazioak eta beste pertsona batzuekiko eta gizarte-ingurunearekiko elkarrekintza horiei ematen
zaizkien esanahiak (Carabafia eta Espinosa, 1978, in Garcia-Prieto eta Arriazu-Mufioz, 2020). Hortaz,
estereotipoek eragin zuzena dute haurren jarreran besteekin harremanak izateko orduan. Haurrek,
oro har, genero-ideologia tradizionala jasotzen dute, gizonei eta emakumeei esleitu izan zaizkien
estereotipoetan eta genero-roletan oinarritutakoa, hau da, neskek eta mutilek izan ohi dituzten
ezaugarri fisikoak eta gaitasun kognitibo femeninoak edo maskulinoak. Gainera, genero bakoitzerako
aurrez ezarritako estereotipoetatik aldenduz gero, marjinazio- edo bullying-egoerak sor daitezke.
Hezitzaileen aldetik, funtsezkoa da estereotipo horietan arreta jartzea, ez iraunarazteko eta generoen
arteko desberdintasunak murrizteko lanean jarraitzeko. “Los estereotipos no tienen que ver con la
naturaleza humana, sino que son culturales, se han ido construyendo y evolucionando a lo largo de la

historia” (Mayo, 2019: 12).

Bestalde, betidanik ikusitako komunikabideak, estereotipo eta rol batzuk ere islatzen joan
dira. Horien hizkuntzak eragina izan du generoari buruzko kontzientzia hartzerako momentuan.
Adibidez, ematen diren irudiak izugarri kaltegarriak dira haurren nortasuna eratzeko, eta mezu
inkontziente bat igortzen dute, sistematikoki modu desorekatuan eta diskriminatzailean tratatzen

dituena emakumeak (Valera eta Paterna, 2016).

Esan bezala, genero identitatearen eraketa haurtzaroan hasten da, familia inguruan batez ere
(Andrade eta Arboleda, 2001, in Garcia-Prieto eta Arriazu-Mufioz, 2020), haurrak bere buruaren
kontzeptua garatzean eta bere gorputza deskubritu eta honekiko jarrera bat hartzean. Bere genero-
identitatea eraikitzen da, baina pertsonaren genero rolaren identitatea gizarteak mugatzen eta
definitzen du, emakumeak bere sentimenduak eta mendekotasuna adieraztera bultzatuak diren

bitartean, gizonen kasuan, ordea, arrazoia eta indarra adieraztera bultzatzen da. Haurtzarotik haurrek

ikasi eta barneratzen dute mutila izateak abantaila batzuk dakartzala. Modu honetan, mutilek
neskekiko identifikazioa gutxiesten dute, eta neskak gizarteak esleitutako rolak onartzen ikasten
hasten dira (Subirats, 2017). Bestalde, Fullerrek (2012) esan bezala, norberak besteekiko
interakzioaren bidez definitzen du bere burua, hau da, sozializazioaren bidez. Towanda Rebelsen
aburuz, “No es facil ver que las cosas pueden ser de otra manera si te ensefian una Unica forma posible

de sery de hacer” (2018:11).

Sozializazioari dagokionez, esan dezakegu gizartean onartuak dauden pentsamendu eta
jarrera ereduak ikasteko bidea dela (Arenas, 2006; Martinez eta Ramirez, 2017; Subirats, 2016, in Ledn,
Tsvintarnaia, Martinez eta Gamito, 2020). Maccobyren (1998) ustez, haurrek denbora gehiago ematen
dute bere sexu berdineko gelakideekin, eta desberdintasun horiek ere nabariak dira 3. urtean,
hainbeste non jolasetan ere eragina duten. Hortaz, haurrek kezkak dituzte ez dakitelako nola
komunikatu daitezkeen beste generoko pertsonekin eta uste dute besteek haiekiko iritzi eta ikuspuntu
desberdinak izango dituztela. Bestalde, bi generoen arteko interakzio sozialetan konfiantza izateak
garrantzi handia hartzen du eta eskolan dauzkaten esperientzia eta bizipen positiboekin lotura du. “Las
diferencias no son genéticas, sino que las adquirimos en el proceso de socializacion, nos las inculca la

cultura a la que pertenecemos’’ (Towanda Rebels, 2018:28).

2.4. Feminismoa

Era berean, feminismo hitzak ere garrantzi handia hartu du denborarekin. Simone de Beauvoir-
en esanetan, “El feminismo es una forma de vivir individualmente y luchar colectivamente” (in
Claveria, 2018: 13). Claveriak (2018) aipatzen duen bezala, feminismoa gizonen eta emakumeen arteko
eskubide-berdintasun formala defendatzetik harago doa: benetan aldarrikatzen duena da emakumeak
eta gizonak berdin tratatzea eta berdin baloratzea. Hau da, berdintasun eraginkorra lortzea, guztiek
aukera berdinak izan ditzaten gustuak, interesak, lan-ibilbidea edo ospea garatzeko; berdintzat har
ditzaten etxean, lanean edo kalean. Azken batean, feminismoa teoria politikoa da, eta mugimendu
aktibista, generoak ez duela bizitza baldintzatu behar defendatzen duena. Bestalde, maskulinotasuna
eta feminitatea gizarteak eraikitako genero-rolak dira eta ez dute biologiarekin zerikusirik. Hala ere,
oraindik badago jendea feminismoa eta matxismoa antonimotzat hartzen dituenak; hau da,

feminismoak emakumeen gizonen gainetiko nagusitasunaren alde egiten duela uste dutenak.

Horrekin batera, patriarkatuaz hitz egin behar da. Honi dagokionez, aipatu beharra dago
Politica sexual liburua, Kate Milletek idatzitakoa 1970ean. Bertan Milletek aipatzen du patriarkatua

gizonen menderatze-sistema bat dela, emakumeen zapalkuntza eta menderakuntza errazten duena.

Horretan ere, Heidi Hartmannek bere iritzia ematen du, esanez patriarkatua, funtsean, gizona
emakumea baino handiagoa izatearen printzipioa dela, eta gizonek emakumeak zapaltzen dituen
gizarte-egituran oinarritzen dela. Beraz, berriro feminismoa aipatuko da eta bere definizioa osatu
esanez, horren helburu nagusia patriarkatua akabatzea dela, gizarte-sistema horrek iraunarazten
baititu gizonen eta emakumeen arteko desberdintasun-harremanak eta horren ondoriozko zapalketa

eta biolentzia.

2.5. Emakumearen papera

Denboran zehar, emakumeak era askotara bizi izan dira. Historia propioa, konplexua,
askotarikoa eta kontraesankorra dute, eta analisi baten bidez soilik uler daiteke haien zapalkuntza;
analisi horrek emakumeen esperientzia espezifikoak prozesu historiko globalekin lotzen ditu. Garcia-
Pefiak (2016) dion bezala, emakumeak ardatz dituen ezagutza historikoak bestelako planteamendu
metodologikoak eskatzen ditu etengabe berritzen ari direnak, baina diziplina historikoaren tradizioekin
haustura nabarmenik ez dutenak. Prozesu berritzailea da emakumeen historia. Gerda Lerner-ek (1979,
in Garcia-Pefia, 2016) ezartzen du emakumeak munduko populazioaren erdia edo gehiago izan direla
beti, eta horregatik aipatzen ditu emakumeak gehiengo gisa, esperientzia historikoaren eremu
guztietan egon direla uste baitu, batzuetan beste batzuetan baino presentzia handiagoarekin. Hala ere,
historia ofizialaren arabera, gizarte-talde gisa oso gutxitan bihurtu dira emakumeak prozesu
iraultzaileen aitzindari, eta instituzioen eta botere formalaren zentroetatik urrun daude, batez ere
gizonezkoen santutegietatik: eremu erlijiosotik, militarretik eta politikotik (Duby eta Perrot, 1991, in

Garcia-Pefia, 2016).

Diana Fernandezek (2018) aipatu bezala, zenbait debekuk XIX. mendean hasi eta XX.
mendearen erdialdera arte eragina izan zuten emakumeengan. Horien artean: botoa emateko
eskubidea; emakumeen botoa historia modernoan eta mendebaldean lehen aldiz Zelanda Berrian
lortu zen 1893an; ondoren, Finlandia, Norvegia eta beste batzuk etorri ziren. Erresuma Batuak 1918an
lortu zuen, baina 30 urtetik gorako emakumeentzat soilik. Latinoamerikan herrialde aitzindaria Uruguai
izan zen, 1927ko uztailaren 3an eskuratu zuten boto eskubidea bertan. Espainian, emakumeak 1933an

hasi ziren bozkatzen (Diana Fernandez, 2018).

Dibortziatu ahal izatea; kasu batzuetan, emakumeek senarraren partez tratu txar fisikoak edo
adulterioa gertatu zirela probatu behar izaten zuten dibortzioa lortzeko, eta adulterioak pisu
handiagoa zuen legean. Harreman behartuak onartzen ziren ezkondutakoen artean, senarrak nahi

zuenean izan behar zuten sexu-harremana, emazteak nahi ala nahi ez. 1914ra arte, dibortzioa

eskandalu handia zen eta ondoren emakumea iraintzea etortzen zen. 1923ko Ezkontza-Kausen Legeak
aukera eman zien emakumeei dibortzioa eskatzeko ezkontidearen adulterioa probatzat izanez gero.
Ordura arte, gizonek baino ezin zuten hori egin, eta bere ondasunak administratzea; demanda judizial
bat jarri edo kontratuetan parte hartzeko aukera ez da beti emakumeen esku egon. Herentzia bidezkoa
izan arren, ez zuten horretarako aukerarik senarrak ez bazuen hura erreklamatzeko baimenik ematen.
Amerikako Estatu Batuetan, adibidez, eskubide horiek lehen aldiz eman zitzaizkien ezkondutako
emakumeei 1848an, New Yorken Emakume Ezkonduen Jabetzaren Legea onartu zenean (Fernandez,

2018).

2.6. Parte-hartzea

Bizitzaren lehenengo urteetan, garrantzi handia du familiaren zein eskolaren parte-hartzeak,
haurrek helduengandik ikasten baitute. Guraso eta irakasleen jarrerak, espektatibak eta aipamenak
erabakigarriak dira; azken finean, haurrek ideia horiek guztiak zein gizartearen bestelako iturrietatik
datozenak (telebistan, kalean...) jaso eta pixkanaka barneratzen dituzte genero bakoitzari lotutako
hainbat ezaugarri konkretu erraz bereganatuz (Colas eta Jiménez, 2006, in Gorrotxategi eta Alvarez-
Uria, 2017). Eskolak eta familiak bat egin behar dute estereotipo sexistarik gabeko hezkuntza batean,
non neskek eta mutilek aukera eta eskubide berberak dituzten. Salinasek eta Leonak (2016) diotenaren
arabera, haurtzaroko hastapenetatik desberdintasunean eta botere harremanean oinarritzen diren
sozializazio ereduak bermatzen ditu eskolak. Halaber, hezkuntzak molde sozialak eta kulturalak
erreproduzitzen ditu oraindik eta denontzako da beharrezkoa jarrera, balio eta estereotipoak des-
ikastea eta ikasketa prozesu berriei ekitea eta, hala, erreferente eta ikuspuntu anitzak plazaratzea
(Castillo eta Gamboa, 2013; Garcia, 2017, Martinez eta Ramirez, 2017; Subirats, 2016; Tomé, 2008;

Warner, 1993 in Ledn, Tsvintarnaia, Martinez eta Gamito, 2020).

Adin horietan ekiten zaio sexu eta genero nortasuna eraikitzeari, eta gizarteak ezarritako
arauak barneratzen dira, gizon edo emakume izatearen ondorio ezinbestekoak direlakoan.
Horrenbestez, premiazkoa da haurra hartuko duen eskolak, esku-hartze hezitzailearen plangintza
egitean, sexualitatea bizitzeko aukera ematea eta bizipen horren haria nork bere burua deskubritzea,
jakin-mina, topaketa eta gozamena izatea (237/2015 Dekretua, 28-29. or.). Familia eta eskola
batzuetan ari dira formakuntzak egiten edota bere burua formatzen gaur egungo haurrak gizonak eta
emakumeak izan daitezen bihar, balio demokratikoekin, aniztasunarekiko errespetuarekin eta
herritartasun kritikoarekin, duintasunez, erantzukizunez eta askatasunez bizi ahal izateko (Mayo, 2019:

7). Hala ere, prozesu luzea da eta pausoka ibili behar da.

Aurrekoa kontuan hartuta, eskola hezkidetzaileak bi sexuen arteko berdintasuna bilatzen du.
Hala ere, Tomé-k (2008, in Ledn, Tsvintarnaia, Martinez eta Gamito, 2020) aipatzen du hezkuntza
sistema oraindik ez dela konprometitu funtsezko paper bat jokatzen genero berdintasunaren
mesedetan; hau da, eskolan haurrei ateak itxi egiten zaizkie, zabaldu beharrean. Sistemak bi genero
behar dituenez, eskolak hori bermatu eta horren arabera haurrak moldatu egiten ditu. Hortaz,
Morianak (2017, in Ledn, Tsvintarnaia, Martinez eta Gamito, 2020) dio eskolak eredu mistoa (neska
eta mutilak batera daudenean) izan ordez, eredu hezkidetzaile bat izan beharko lukeela, genero
indarkeria saihesteko. Hezkuntzaren helburu nagusia da haurrei eta gazteei prestakuntza osoa ematea,
beren nortasuna eta funtsezko identitatea osatzeko, eta errealitatearen ikuskera bat eraikitzea,
haurraren ezagutza eta balorazio etiko eta morala bateratuko dituena. Hezkuntzak aukera ematen du
bereizkeriaren eta desberdintasunaren aurkako borrokan aurrera egiteko, horiek dira jaiotza, arraza,
sexua, erlijioa eta iritzia eremuetan gertatzen direnak (Hezkuntza Sistemaren Antolamendu Orokorrari
buruzko Lege Organikoa, 1990, 28927.0or.). Hala ere, askotan zaila egiten da xede horren alde jotzea

eta eskola askok ez dute egiten.

Horrenbestez, dagoeneko aipatu bezala, dinamizatzailearen irudia funtsezkoa da
proposamen horiek modu eraginkorrean ezartzeko, eta, ondorioz, hezitzaileen parte-hartzea eta
prestakuntza espezifikoa bermatu behar dira. Gizonen eta emakumeen arteko benetako berdintasuna
lortzeko, hezitzaileek, haurrak genero-berdintasunean hezi behar dituzte, eta egungo gizartean
genero-estereotipoen erreprodukzioak duen garrantziaz eta sortzen duen diskriminazio eta biolentziaz
jabetu. Halaber, jendartean egon daitezkeen desberdintasunak errespetatzen irakatsi behar dituzte

(Alvarez, Vizcarra eta Lasarte, 2019).

2.7. Ekitatetik irakasten jakitea

Arazoak nabarmenak direnean eta derrigorrez “kasuari”’ heldu behar zaionean, orduan egiten
dira lanketak. Joera hori aldatzeko, ekitatetik irakasten jakitea ezinbestekoa da; hau da, ikasleen
artean kritikotasuna lantzea praktika sexista guztiak ekiditeko (Espin, 2006, in Sonlleva, Martinez,
Barba-Martin, 2019), adibidez, ekitate hori bultzatzen ez duen material didaktikoa saihestu daiteke.
Aldaketa hori Haur Hezkuntzako lehen zikloetan egiten hasi behar da, bestela berandu izan daiteke
(Trujillo, 2015). Horretarako, eskolek eta bertako irakasleek prestakuntza bat izatea beharrezkoa da,

familiekin batera lan egiteko asmoz beti.

Beraz, oso garrantzitsua da estereotipo eta rol horiek saihestea, edo behintzat, murrizten

joatea. Hori lortzeko, ohartu behar da ezin direla ideia, balio edota jarrera batzuk transmititu,

hasieratik horiek transmititu nahi dituen pertsonak sinetsi eta barneratuta ez baditu; hau da,
ezinbestekoa da lehenagotik pertsona horrek bere burua eta ideiak argi eta zehatz izatea, bakoitzak
bere balioak finkatuta izan behar ditu besteei irakasten saiatu baino lehen. Aldi berean, aldaketa egin
ahal izateko, beharrezkoa da gogoeta, kritika eta adostasunerako guneak sortzea profesionalen artean,

eta familien sentsibilitatea eta parte-hartzea sustatzea (Salamanca, 2014).

2.8. Hezkidetza

Bestalde, hezkidetza, hau da, hezkuntza-ez sexista kontuan hartzea, ezinbestekoa da.
Hezkidetza emakumeen eta gizonen arteko eskubide-berdintasuna, aukerak, betebeharrak, lana
parekatzea helburu duen hezkuntza-eredua da (Reizabal, 2016, in Eusko Jaurlaritza, 2019).
Desberdintasunetatik berdintasunean heztea da, oso helburu argiarekin, etiketarik gabeko mundu bat
eraikitzea, non emakumeak eta gizonak maila berean egongo diren, beren eskubide eta askatasunekin

(Barquin, 2016, in Eusko Jaurlaritza, 2019).

Baina, hala ere, ikastetxeetan hezkidetza lantzeko material eta metodo falta handia dago.
Irakasleak ez dira ari hezkidetza-praktika bati jarraitzen ikasgeletan genero-ikuspegitik, eta familiek,
gehienetan, jarrera tradizionalistak dituzte, non amak arduratzen diren seme-alabak zaintzeaz eta
etxeko lanak egiteaz (kanpoan ere lan egin ala ez). Hezkidetzaren ikuspegitik, pertsonen ahalmen
guztiak garatu behar dira, desberdintasun biologikotik abiatuta, baina desberdintasun hori pertsonak
hierarkizatzeko arrazoi bihur ez dadin. Hezkidetza-lan horretan, erabiltzen den material didaktikoa
tresna baliotsua izan daiteke, bizimodu eta portaera desberdinak transmititzeko, eta ez agertzeko

inolako hierarkizazio edo bereizkeriarik (Zaitegi eta Urruzola, 1993).

2.9. Haur Hezkuntza

Azkenik, lan honen xedea kontuan harturik Haur Hezkuntza aipatu beharra dago. Ekitatean eta
justizia sozialean oinarritutako planteamendu etiko batetik abiatuta, aukera-berdintasunerako bermea
izan behar da Haur Hezkuntza, ezaugarri pertsonalengatik, nortasun kulturalarengatik, genero-
nortasunagatik edo sexu-joera eta -nortasunarengatik inolako diskriminaziorik egiten ez duen
ikaskuntza-irakaskuntza prozesua (237/2015 Dekretua, 2. or.). Etapa honetan, haurrak generoari
buruzko lehen ideiak eta bere genero identitatea garatzen hasten dira. Beren maistren portaerek,
transmititzen zaizkien balioek eta irudi horretan hezteko moduak zehaztuko dute protagonistek
haurtzaroa eta irakasteko moduak nola ulertzen dituzten, eta hori guztia, nagusiki, jolasaren bidez

egingo dute. Izan ere, Eriksonek (1974, in Rodriguez, 2020) esan bezala, jolasa munduaren, kulturaren

eta gizartearen isla da, eta horren bidez, balioak eta rolak ere ikasten dira, hau da, ezinbesteko teknika

edo bidea da ikaskuntzarako eta sozializaziorako.

Bestalde, emozioak ere kontuan izan behar den gai bat da, umeek gorputz osoarekin ikasten
dutelako eta sentitzen dutena ezagutzen joan behar direlako. Platerok (2014, in Gorrotxategi eta
Alvarez-Uria, 2017) dioenez, genero identitate kontuetan, oso garrantzitsua da haurrei hitz egiten
uztea eta entzutea eta beraien sentimenduak azaleratzen uztea, izan ere, era horretan bakarrik
edukiko da aukera zer sentitzen duten jakiteko, diren bezala onartu eta behar besteko laguntza eskaini

ahal izateko.

Haur Hezkuntzako instalazioetan, material didaktiko ugari erabiltzen da. Hala ere,
literaturarekin kontaktua eskoletan egiteaz gain, familian eta gizartean ere egiten da. Honetan,
liburuek parte handia hartzen dute, baina horiek balio eta estereotipo batzuk transmititzen dituzte.
Ezinbestekoa da jarrera eta ideia sexisten hausnarketa egitea ipuin bat kontatu aurretik (Moya, 2008:
131). Beharra dago ipuin horiek ikasleekin aztertzeko, modu horretan beren kritikotasuna lantzea
lortuko delako. Horretarako ere, hezkuntzan sexismoa ezabatzeko material ez sexisten lanketa eta
erabilera egitea oso garrantzitsua da, ipuin alternatibo horiek aukera berdintasunaren alde egon
daitekeela erakusten dietelako haurrei. Hori egiteko ikasleen sormena eta irudimena alde batetik, eta
irakasleek transmititzen dituzten balioak bestetik, ezinbestekoa izango dira. Claveriak (2018) aipatu
bezala, ikasgelan jartzen dituzten adibideek, irakurtzen diren ipuinek, ikusten diren filmek edo
telebistan irensten diren marrazki-bizidunek berresten eta legitimatzen dituzte gurasoek erabili
dituzten genero-estereotipo guztiak. Beraz, garrantzitsua da ikas komunitatean hezi ditzaten umeak

berdintasunean jolasaren, literaturaren eta sormenaren bidez (Moya, 2008).

Naturan, edo klasetik kanpo jolasteak zaintza eta errespetua bezalako balioak indartzen ditu
eta berdintasunaren alde egiten du jostailuen beharra ekiditen delako. Hortaz, Olanok dionez (2007,
in Larramendi, 2016), jolastokia leku ezin hobea da jarrera batzuk bermatzeko, norberak bere izatea
modu libreagoan adierazten baitu hor, baita gainerakoei eurei buruz adierazi nahi dietena, irakasleen
gidaritzapean egon gabe. Espazio hauek ez dira ikasteko gune bezala diseinatzen, aisialdirako espazio
modura baizik, ulertu gabe aisialdian ere ikasi egiten dela. Garapen pertsonal eta sozialarekin lotutako
abilidadeak garatzen dira, ikasleek berdinekiko dituzten erlazioetan eta taldeetan integratzeko
gaitasunean eragina dutenak. Jolastokian umeak modu librean ibiltzen dira jolasean, baina haien
jokamoldea aztertzen bada, azaleko libertate horren azpian gizartean errotuta ditugun genero-rolak

errepikatzen dituela ikusiko da (Olano, 2007, in Larramendi, 2016).

Jolastokiak aztertzen badira, mutilentzat akziora bideratutako ekintzak sustatzen dira batez
ere, botereguneetan egoteko behar diren ezaugarriak lantzen dituztenak. Mugitzera eta espazio
gehiago okupatzera bultzatuak dira. Neskentzat aldiz, zaintzekin eta edertasunarekin erlazionatutako
aktibitateak sustatzen dira, pasibotasuna, lasaitasuna eta aktibitate fisiko gutxiago behar izan ohi
dutenak (Larramendi, 2016). Ekintza maskulinoek, beraz, indar sinboliko handiena duten espazioak
betetzen dituzte, neskek eremu txikiago eta marjinalagoak erabiltzen dituzten bitartean, identitate
argirik ez dutenak (Hernaniko Udala, 2003, in Larramendi, 2016). Balio horiek hezkuntzaren bitartez
transmititzen dira, baita gizartean eraikitako erreferente eta errepresentazioen bitartez ere. Genero
rolen eragina saihesteko, garrantzitsua da sexu bati zein besteari ezarritako jarduerak eta balioak

kritikoki aztertzea. Horrela konturatuko direlako ikasitakoak direla eta aldatu daitezkeenak.

3. METODOLOGIA

TESTUINGURUA eta PARTE-HARTZAILEAK

Lan hau Gasteizko Hezkuntza eta Kirol Fakultateko Haur Hezkuntzako 4. mailan, Adierazpena
eta komunikazioa dramatizazioaren bidez minorra ikasten ari den ikasle batek egindakoa da. Lanaren
alderdi praktikoa gauzatzeko, Gasteizen dauden eskola desberdinen Haur Hezkuntzako 9 irakasleen
esperientziak kontuan hartu dira. Irakasle horiek adin desberdinetako emakumeak izan dira,
belaunaldietan zehar genero-rolen pertzepzio eta transmisioan aldaketarik egon den ala ez ikusteko.
Zehazki, horietako hiruk Barrutian lan egiten dute, beste hiruk Odon de Apraiz ikastolan eta beste
hiruk, Arantzabelan. Nahiz eta ikastetxe horiek Gasteizkoak izan, irakasleak beste herri batzuetakoak
dira: Dima, Algorta, Hernani, Ataun, Bakio, eta Ormaiztegi. Gasteizkoak hiru dira. la gehienak HHko
bigarren zikloan aritzen dira, baina oro har, adin desberdinetako haurrak izan dituzte ikasle ikasturte

desberdinetan.

Aurrerago emaitzetan elkarrizketa guztietako esaldi esanguratsuenak agertuko dira, hau da,
elkarrizketatutakoek irakasle bezala orain arte izan dituzten bizitza-historiak jaso dira eta bertatik
aukeratu izan dira pasarte adierazgarrienak. Baina irakasle horien anonimotasuna zainduko da haien
izenak esan beharrean bakoitzari esleitu zaion kodea erabiliz (E1, E2, E3, E4, E5, E6, E7, E8 eta E9). Hala
ere, haien adina, jaioterria eta zein eskolatan dauden agertuko da, horiek garrantzitsuak direlako

aztertu den gaiaren pertzepzio aldaketa honetan.

TRESNAK

Lan hau egiteko erabilitako tresnak hauek izan dira: ikerketa narratiboa, ahozko historia,
elkarrizketa sakona eta galdetegia, eta hori aztertzeko, grabazioaren transkripzioetan eta jaso ditudan

landa-oharretan oinarritu naiz.

Ikerketa narratiboak esperientziak ditu ardatz bezala; hau da, horren ulermenari eta zentzua
emateari zuzenduta dago (Connelly eta Clandinin, 1995, in Arias eta Alvarado, 2015). Esperientzia eta
bizipen horiek prozesuaren abiapuntuak dira (Phillion eta He, 2008, in Trahar, 2010). Beraz,
Josselsonen (2006, in Trahar, 2010) ustez, ikerketa narratiboa jendeak bere bizipenei ematen dizkion
esanahietan oinarritzen da. Aipatu bezala, ikerketa narratiboaren metodologia dialogo bat balitz
bezala erregistratzen da (Atkinson eta Coffey, 2003, in Arias eta Alvarado, 2015), non narratiba horien

bidez bizipenak adierazten diren.

Ahozko historiak ere indar eta garrantzi handia izan du lan honetan. Miren Edurne Arifiok
(2009) dioen moduan, praktika zehatzei edo denbora tarte jakinei buruzko kontakizunak dira; kasu
honetan, irakasleen bizipenak eta esperientziak kontatu izan dira. Honetan, oso funtsezkoa da balio
subjektikoa egotea. Halaber, ez da soilik transmititzea, baizik eta eraikitzea ere bai, eta oso

garrantzitsua da entzutea, kontatutakoa berriz eraikitzeko aukera ematen baitu.

Elkarrizketaren bidez, errealitatearen deskribapena testu bihurtzen da, parte hartzaile eta
ikertzaileen artean prozesuan aztertuko diren datuak eraikiz. Irakasleak gaiarekiko zuen formakuntza,
ibilbidea eta interes maila ezagutzeko, elkarrizketa sakona egin zitzaion. Elkarrizketa, beraz, helburu
eta egitura zehatz bati erantzuten dion solasaldi bat da, itaunketen bidez hurbilpen bat lortu eta
kalitatezko ezagutza bereganatzeko xedea duena (Kvale, 2012 eta Tdjar, 2006 in Ledn, Tsvintarnaia,
Martinez eta Gamito, 2020). Halaber, ikergaiarekiko ikuspuntu anitzak biltzen laguntzen du, esan

bezala, elkarrizketen bidez pertsonen jarduera, esperientzia eta iritziak jasotzen baitira.

Aurreko horren barnean, galdetegiak prestatuak egon dira, gaiaren inguruan dituzten
ezagutza, bizipen eta espektatibak aztertu nahi izan dira egoeraren ikuspegi orokor eta osatu bat
izateko. Horretarako galdetegia diseinatu da eta tutorearekin kontrastatu da, helburua lortzeko ahalik

eta egokiena izan zedin.

Esan bezala, grabazioaren transkribapenetan oinarritu naiz ahotsak aukeratzeko.
Mugikorrarekin grabatu ditut elkarrizketak gero horiek transkribatzeko erraztasuna izateko.

Grabazioak balio izan du detaileak harrapatu ahal izateko eta hasieran garrantzi handikoak ez ziren

esaldiak kontuan hartzeko, eta ez ahazteko. Halaber, landa-oharrak ere hartu izan dira elkarrizketan
zehar, batez ere, adierazpen esanguratsuenak apuntatzeko eta prozesuaren narrazioa nabarduraz egin

ahal izateko.

PROZESUA

Hasteko, lan honi hasiera emateko, ezinbestekoa izan da nire zuzendariarekin lehenengo
kontaktua egitea. Horregatik, gure lehen bilera 2020ko irailaren 22an izan zen. Bizi dugun egoera dela
eta, online egitea erabaki genuen. Horrela, lan honen nondik-norakoak zehaztu genituen, baita nondik
abiatuko zen ere. Hori eginda, galdetegia prestatzen hasi nintzen, 8 galderez osatua, gero horiek

elkarrizketa egiterako orduan erabiltzeko:

1. Zer dira genero rolak zure u